
የኢትዮጵያ ሳይንስ አካዳሚ የሳይንስ ዕውቀትንና ባሕልን የማሳደግና 
የማስፋፋት፤ እንዲሁም ለመንግስትና ለሌሎች ባለድርሻ አካላት በማስረጃ 
ላይ የተመሰረተ የፖሊሲ ምክር የመስጠት አበይት ዓላማዎቹን ለማሳካት 
የተዘጋጀውን የ2009 በጀት ዓመት ዕቅድ ለመተግበር ተንቀሳቅሷል፡፡  
በአምስት ዋና ዋና መርሐ-ግብሮች ሥር ለታቀዱት ተግባራት ማስፈፀሚያ ከ17 
ሚሊዮን ብር በላይ በጀት ጸድቋል፡፡ ከዚህም ውስጥ ብር 10 ሚሊዮን ከመንግሥት 
የተገኘ ዓመታዊ የበጀት ድጋፍ  ሲሆን ብር 4 ሚሊዮን ካለፉት ዓመታት ከዞረ ፈንድ 
ለካፒታል ወጪዎች የተመደበ፤ ብር 3 ሚሊዮን ከሌሎች ምንጮች፤ እንዲሁም 
ብር 37,200.00 ከመደበኛ አባላት መዋጮ ለማግኘት የታቀደ ነው፡፡ 

አካዳሚው የመፈጸም ዓቅሙንና የአገሪቱን የልማት አቅጣጫዎች በማገናዘብ ያጸደቀውን 
ሁለተኛው የአምስት ዓመት (2008-2012) ስትራቴጂክ ዕቅድ መሰረት አድርጎ የነደፈውን 
የ2009 በጀት ዓመት ዕቅድ ለመተግበር ተንቀሳቅሷል፡፡ ከመንግስት በባለአደራነት 
ተሰጥቶት የነበረው ሕንፃ ሙሉ ባለቤትነት ርክክብ ከመንግሥት ቤቶች ኤጀንሲ 
ጋር በበጀት ዓመቱ የመጀመሪያው አጋማሽ መፈጸሙ አበረታች ውጤት ነበር፡፡  
የንብረቱን ሙሉ ባለቤትነት ለማረጋገጥ የካርታና ፕላን ጥያቄ ለሚመለከተው አካል  
ቀርቦ ክትትል እየተደረገበት ይገኛል።ይህ መሆኑ ደግሞ ቦታውን ለአካዳሚውና 
ለተጠቃሚዎቹ የተሟላ አገልግሎት ለመስጠት በሚችልበት ደረጃ ለማልማት አመቺ 
ሁኔታ ፈጥሯል፡፡ አካዳሚው ለዚህ ቁርጠኛና አበረታች ድጋፉ ለመንግስት  ከፍ 
ያለ ምስጋና ያቀርባል፡፡

ከሐምሌ 1/2008 እስከ ሰኔ 30/2009 ዓ.ም. ባለው የዕቅድ ዘመን ለማከናወን 
የታቀዱት ሥራዎች በክፍል ሁለት የቀረቡ ሲሆን ክፍል ሦስት ደግሞ አፈጻጸማቸውን 
ያሳያል፡፡

መግቢያ

የተከበራችሁ የአካዳሚው አባላትና አጋሮች፡-

የኢትዮጵያ ሳይንስ አካዳሚ የአምስት ዓመት ስትራቴጂክ ዕቅድ አውጥቶ የሳይንሳዊ 
ዕውቀትና የፈጠራ ባህል እንዲስፋፋ ጥረት እያደረገ ያለ ተቋም ነው፡፡ በ2009 በጀት 
ዓመት የተከናወኑትን ተግባራትና የፋይናንስ ሪፖርት ስናቀርብላችሁ ታላቅ ኩራት ይሰማናል፡
፡ በመሆኑም በሥራ ዘመኑ በአምስት ቁልፍ ተግባራት ዘርፍ ማለትም የአካዳሚውን ተቋማዊ 
ብቃት መገንባትና ዘላቂነቱን ማረጋገጥ፤ በማስረጃ የተደገፈ ምክር መስጠት፤ ሳይንስ፣ 
ቴክኖሎጂና ፈጠራን ማስተዋወቅ፤ አገራዊ በሆኑ ወሳኝ ጉዳዮች ላይ የውይይት መድረኮችን 
ማዘጋጀት እንዲሁም አገራዊ፣ ክፍለ-አህጉራዊና ዓለም አቀፋዊ ትብብሮችን ማጎልበት 
ትኩረት አድርጎ ሲሠራ ቆይቷል፡፡

የአካዳሚውን ተቋማዊ ብቃት መገንባትና ዘላቂነቱን ከማረጋገጥ አንፃር በበጀት ዓመቱ 
በርካታ ተግባራት ተከናውነዋል፡፡ የአካዳሚውን አባላት የፆታ ስብጥር ለመጠበቅ በየሥራ 
ቡድኖች ተመልምለው የቀረቡትን 14 አዳዲስ አባላትና 8 ተባባሪ አባላትን በአባልነት ተቀብለን 
አካዳሚውን ለማጠናከር ጥረት አድርገናል፡፡ ያልተሟሉ የሥራ ክፍሎችን በብቁ የሠው ኃይል 
የማሟላት፣ የተደራጀ ቤተ-መጻሕፍት ለማቋቋም የተጠናከረ ሥራ ሠርተን በርካታ መጻሕፍት 
ማሰባሰብ የቻልንበት ዓመትም እንደሆነ መግለፅ እንወዳለን፡፡ በ2009 በጀት ዓመት ከምንም 
በላይ የአካዳሚውን ፕሬስ አቋቁመን ሥራ እንዲጀምር በማድረግ፣ በዚያው በተቋቋመበት 
ዓመትም  የብላቴን  ጌታ  ኅሩይ  ወልደሥላሴን  የውጭ አገራት የጉዞ  ማስታወሻ  በማተም  
ሥራውን መጀመሩን ለአጋሮቻችን ስናሳውቅ በጥልቅ ደስታና ኩራት ነው፡፡

የአካዳሚው ፕሬዚደንት እና 
የሥራ አስፈፃሚ ዳይሬክተሩ 
መልዕክት

ፕ/ር ጽጌ ገብረማርያም 
ፕሬዚደንት

ፕ/ር ማስረሻ ፈጠነ 
ሥራ አስፈፃሚ ዳይሬክተር

በማስረጃ የተደገፈ ምክር ከመስጠት አንፃር አካዳሚው ከቀደሙት ዓመታት በላቀ መልኩ 
በርካታ የመግባቢያ ጥናቶችና የፖሊሲ መነሻ ሀሳቦች የተዘጋጁበት ነበር፡፡ ከነዚም አንዱ 
በአገራችን የሚታተሙ  ሳይንሳዊ  ሕትመቶችን ሁኔታ  ቃኝቶ  ደረጃ  መገምገሚያ  መሥፈርት  
በመቅረጽ  የዕውቅና ሥርዓት  መዘርጋት  ስለሚቻልበት  ምክረ-ሀሳብ  የቀረበበት ነው፡፡  
ከዚህም ሌላ ባሳለፍነው ዓመት  የባዮቴክኖሎጂ ልማት ፍኖተ-ካርታ ማስፈፀሚያ ዕቅድ ጥናትና 
ከስኳር  ፋብሪካዎች  ተረፈ-ምርት  ልዩ  ልዩ ምርቶችን  ማምረት  ስለሚቻልበት የተጀመረው ጥናት  
ተጠናቋል፡፡

የህብረተሰቡ ሳይንሳዊ ዕውቀትና ግንዛቤ እንዲዳብር እየሠራንም እንገኛለን፡፡ አካዳሚው ከተለያዩ 
የከፍተኛ ትምህርት ተቋማት ጋር በመቀናጀት ለዛሬይቱ ኢትዮጵያ ወሳኝ በሆኑ የልማትና የፖሊሲ ጉዳዮች 
ላይ የውይይት መድረኮችን ያዘጋጀንበት ዓመት ሆኖ አልፏል፡፡ በዚህ የሳይንስ ግንዛቤ ማስፋፊያ 
መርሐ-ግብራችን ወሰን-አለፍ ወንዞችና የኃይል ምንጭ፤ ከውጪ የሚገቡ የግብርና ምርቶችን በአገር 
ምርት  ስለመተካት፤ በአገራችን ስላለው የመድሃኒት ዕድገት፤ የብዝሃ-ሕይወትና ልማት በኢትዮጵያ፤ 
የኢትዮጵያውያን የዘረመል አወቃቀር፤ በጤናው ዘርፍ የግንደ-ሕዋስ ቴክኖሎጂ ስላለው ጥቅም፤ 
የከተሞች ዕድገትና ተግዳሮቶች እንዲሁም የጥራት ምንነትና አተገባበር ላይ ለህብረተሰቡ ሙያዊና 
ሳይንሳዊ የውይይት መድረኮችን አዘጋጅተናል፡፡ በዚህ አጋጣሚ፤ የአካዳሚው አባላትና አጋሮቻችን 
ለዚህ ተግባር መሳካት ስላደረጋችሁት ያልተቆጠበ ድጋፍ አድናቆታችንን እንገልፃለን፡፡

አካዳሚው ባሳለፍነው የሥራ ዘመን ሳይንስ፣ ቴክኖሎጂና ፈጠራን ለማስተዋወቅ፣ ለማስፋትና 
ለማሸጋገር የሚያስችለንን የሳይንስ ማዕከል በማደራጀት፤ እንዲሁም የብላቴን ጌታ ኅሩይ ወልደሥላሴ 
የሥነ-ጥበባት ማዕከልን በይፋ ሥራ በማስጀመር ለአገራችን የስነ-ጥበብ እና የኪነ-ጥበብ ጥናት በማሳደግ 
ድርሻውን ተወጥቷል፡፡ በቀጣዩ የሥራ ዘመንም በተሻለ መልኩ ማዕከሎቻችንን እንደምናደራጅና የላቀ 
ውጤት እንደሚኖራቸው እምነታችን ነው፡፡

የኢትዮጵያ ሳይንስ አካዳሚ ተግባራትና ተደራሽነት በአገር ውስጥ ብቻ ታጥረው እንዳይቀሩ፤ ከሌላው 
ዓለም መሰልና አቻ ተቋማት ጋር አገራዊ፣ ክፍለ-አህጉራዊና ዓለም አቀፋዊ ትብብሮችን በማጎልበት 
ረገድም የማይናቅ ትስስር ፈጥሯል፡፡ ከክቡር ኢ.ፌ.ዲ.ሪ ጠቅላይ ሚኒስቴር ከአቶ ኃይለማርያም 
ደሳለኝ እና ከካቢኔ አባላቶቻቸው ጋር ስለ አካዳሚው አሠራርና ከመንግስት ጋር ስለሚኖረው ግንኙነት 
በመወያየት የተሻለ የመፈፀም አቅምና የግንኙነት ሥርዓት መዘርጋት ተችሏል፤ ለዚህም የአካዳሚው 
የቦርድ አባላት ከፍተኛ ሚና እንደነበራቸው እንዳይዘነጋ እንሻለን፡፡ ከዚህም ባሻገር ከበርካታ ዓለም-
አቀፍ አካዳሚዎችና ተቋማት ጋር በመልካም ትብብር በመሥራት ፍሬ ያፈራንበት ዘመንም ነበር፡፡

በጥቅል ሲታይ 2009 የሥራ ዘመን አካዳሚው ለመንግስታዊ ተቋማት፣ ለምርምርና ትምህርት ተቋማት 
እና ለህብረተሰቡ ስኬታማ ሙያዊ እገዛና ድጋፍ ያደረገበት እንደሆነ እናምናለን፡፡ ለዚህም ስኬት 
የመንግስት የበጀት ድጋፍ፣ የአካዳሚው አባላት ያልተቋረጠ ጥረት፣ አጋር አካላትና የጽ/ቤቱ ሠራተኞች 
ዋነኞቹ መሠረቶች እንደሆኑ እንገልፃለን፡፡

በቀጣዩ የሥራ ዘመንም ከዚህ የላቀ ውጤት እንድናመጣ ድጋፋችሁ እንደማይለየን እንተማመናለን፡፡  
እናመሠግናለን፡፡

መልካም ንባብ!



4 የኢትዮጵያ ሳይንስ አካዳሚ ዓመታዊ ሪፖርት 2009 ዓ.ም

የ2009 በጀት ዓመት የሥራ ዕቅድ በአካዳሚው 2ኛ ስትራቴጂክ ዕቅድ የተነደፉትን አምስት ዋና ዋና መርሐ-
ግብሮች ለማሳካት የሚያስችሉ ተግባራትን በመፈጸም ላይ የሚያተኩር ሲሆን፤ በየመርሐ-ግብሮቹ የተካተቱት 

ዋና ዋና ተግባራትም የሚከተሉት ናቸው፡፡

1.1 የአካዳሚውን ተቋማዊ ብቃት መገንባትና ዘላቂነቱን ማረጋገጥ

•	 የጾታና የዘርፍ ተዋጽኦን ባገናዘበ ሁኔታ አዲስ የአካዳሚ አባላትን መምረጥና ማስገባት፤

•	 የአካዳሚው አባላት፣ የዘርፍ የስራ ቡድኖችና ሌሎች ባለድርሻ አካላት ስለአካዳሚው እንቅስቃሴና 
ሌሎች ጉዳዮች መረጃ በዜና መጽሄት፤ በድረ-ገጽ እና በኢሜይል እንዲያገኙ ማድረግ፤

•	 የአካዳሚውን ጠቅላላ ጉባኤ ዓመታዊ ስብሰባ፣ የቦርዱን የየሦስት ወር ስብሰባዎች እና የሥራ 
አስፈጻሚ ኮሚቴውን ወርሀዊ ስብሰባዎች በታቀደላቸው ጊዜ ማካሄድ፤   

•	 በአካዳሚው ጽ/ቤት መዋቅር መሰረት ወሳኝ በሆኑ የሥራ መደቦች ላይ አስፈላጊውን የሰው ሐይል 
ማሟላት፤

•	 ለአካዳሚው ሠራተኞች የተለያዩ የክህሎት (ኮሙኒከሽን፣ የፕሮጀክት/ ፕሮግራም  ፕሮፖዛል 
ዝግጅት፣ የኢንፎርሜሽንና ቴክኖሎጂ አጠቃቀም፣ የፕሮጀክት አፈጻጸም ክትትልና ግምገማ፣ 
የፋይናንስ ድጋፍ ማፈላለግ፣ የሕዝብ ግንኙነት ሥራ፣ወዘተ) ማሻሻያ ስልጠናዎችን መስጠት፤

•	 የአካዳሚውን ቤተመፃሕፍትና የመረጃ ማዕከል ማቋቋም፤

•	 የሳይንስ ትምህርት መርጃ መሳሪያዎችንና ቁሳቁሶችን የሚያመርትና ተዛማጅ አገልግሎቶችን የሚሰጥ 
ድርጅት ለማቋቋም የሚያስችል ጥናት ማስጠናትና የትግበራ ስልትና መርሐግብር መንደፍ፤

•	 የአካዳሚውን ፕሬስ በማቋቋም የህትመትና ኮሙኒኬሽን ዓቅሙን መገንባት፤

•	 የኢትዮጵያ ወጣት የሳይንስ አካዳሚን መደገፍና ማጠናከር፤

•	 የዘርፍ የሥራ ቡድኖችን ሥራ ለማስተባበርና ለመምራት በተዘጋጀው መመሪያ መሰረት ሥራዎች 
እንዲታቀዱና እንዲፈጸሙ ማስቻል፤

የታቀዱ ዋና  
ዋና ተግባራት1.

•	 የአካዳሚውን ዋና ጽ/ቤት ለማልማትና ልዩ ልዩ የመግባቢያ ጥናቶችን ለማካሄድ የሚያስፈልገውን 
ሃብት ለማፈላለግ የሚያግዙ የፕሮጀክት ሐሳቦችን ማዘጋጀትና ከአጋሮች ጋር ውይይቶችን ማካሄድ፡፡ 
 

1.2 በማስረጃ የተደገፈ ምክር መስጠት

•	 በአካዳሚው ስር የተመሰረተው የኢትዮጵያ የአየር ንብረት ለውጥ ፓናል ስራውን እንዲቀጥል ማድረግ፤

•	 በአካዳሚው የዘርፍ የስራ ቡድኖች ተለይተው በሚቀርቡ ርዕሰ-ጉዳዮች ላይ የመግባቢያ ጥናቶችን 
ማካሄድ፤

•	 ከሳይንስና ቴክኖሎጂ፤ከትምህርት፤ከጤና ጥበቃ፤ ከግብርናና የተፈጥሮ ሐብት፤ እና 
ከአካባቢ፣ ደንና የአየር ንብረት ለውጥ ሚኒስቴር መሥሪያ ቤቶች ጋር በመመካከር የመግባቢያ 
ጥናቶች ሊካሄዱባቸውና በማስረጃ ላይ የተመሰረተ ምክር ለመስጠት የሚቻልባቸውን ርዕሰ-ጉዳዮች 
መለየትና ምላሽ ለመስጠት የሚያስችሉ ተግባራትን ማከናወን፤

•	 ለምርምር ሥራ አመራርና ለሳይንስ ኮሙኒኬሽን አጋዥ የሚሆኑ መሰረታዊ ሰነዶችን በማዘጋጀት 
ለሚመለከታቸው የምርምርና የከፍተኛ ትምህርት ተቋማት ባለሙያዎች ስልጠናዎችን መስጠት፤

•	 አገራዊውን የባዮቴክኖሎጂ ፍኖተ-ካርታ ለመተግበር የሚያግዙ ጥናታዊ ሃሳቦችን ማቅረብ፤ 

•	 በአገር ደረጃ የምርምር የቅድሚያ ትኩረትን ለመወሰንና የምርምር ፕሮጀክቶችን/ፕሮግራሞችን 
ለመገምገምና ለመደገፍ በመንግስት ለሚደረግ ጥረት ድጋፍ ማድረግ፤

•	 የአገሪቱን የግብርናና የጤና ዘርፎች የሳይንስና ቴክኖሎጂ የሰው ኃይል ፍላጎትና አቅርቦት ጥናት 
በማጠናቀቅ የወደፊት አቅጣጫዎችን የሚጠቁሙ የፖሊሲ ምክረ-ሐሳቦችን ለመንግስት ማቅረብ፡፡

1.3 አገራዊ በሆኑ ወሳኝ ጉዳዮች ላይ የመግባቢያ ውይይት መድረኮችን ማዘጋጀት

•	 ወርሃዊ የገለጻና የውይይት መድረኮችን በተመረጡ ጉዳዮች ላይ አዲስ አበባ ውስጥ ማዘጋጀት፤

•	 ከአዲስ አበባ ውጭ ከሚገኙ ዩኒቨርሲቲዎች ጋር በመተባበር የባለሙያ ገለጻና ውይይት መድረኮችን 
ማዘጋጀት፤

•	 ወቅታዊ በሆኑ ጉዳዮችና በአካዳሚው የጥናት ውጤቶች ላይ ዓውደ-ጥናቶችንና የምክክር 
መድረኮችን ማዘጋጀት፡፡

1.4 ሳይንስ፣ ቴክኖሎጂና ፈጠራን ማስተዋወቅ

•	 በአካዳሚው ዋና ጽ/ቤት ለተቋቋመው የተቀናጀ ዕውቀት ማዕከል ለአጭር ጊዜ የሚያስፈልገውን 
የሰው ሃይል፤ መሰረተልማትና ቁሳቁስ በማሟላት እና የአሰራር ስርዓት በመዘርጋት አገልግሎት 
መስጠት ማስጀመር፤ የማዕከሉን የመካከለኛና የረጅም ጊዜ መዋቅርና ዕቅድ አዘጋጅቶ ማስጸደቅ፤

•	 በአካዳሚው ዋና ጽ/ቤት ግቢ ውስጥ የባህልና የፈጠራ ሥነ-ጥበብ ማዕከል ለአጭር ጊዜ 
የሚያስፈልገውን የሰው ሃይልና መሰረተ-ልማት በማሟላት እና የአሰራር ስርዓት በመዘርጋት 
አገልግሎት መስጠት ማስጀመር፤ የማዕከሉን የመካከለኛና የረጅም ጊዜ መዋቅርና ዕቅድ 
አዘጋጅቶ ማስጸደቅ፤

•	 የተለያዩ ጠቃሚና ወቅታዊ የሆኑ የምርምር ውጤቶችን ለአብዛኛው የሕብረተሰብ ክፍል በሚገባ 
ቋንቋ ለማሰራጨት እንዲቻል የአካዳሚውን መጽሔት ሕትመት መጀመር፤

•	 በሳይንስ፣ ቴክኖሎጂና ኢኖቬሽን መስኮች ለተመዘገቡ የላቁ አስተዋጽኦዎች ዕውቅና መስጠት፡፡ 

1.5 አገራዊ፣ ክፍለ-አህጉራዊና ዓለም አቀፋዊ ትብብሮችን ማጎልበት

•	 አካዳሚውን ይበልጥ ለማስተዋወቅና ግንኙነቶችን ለማጠናከር የሚያስችሉ የስራ ጉብኝቶችን 
በመንግስታዊ መስሪያ ቤቶች፣ መንግስታዊ ባልሆኑ ድርጅቶች እና  በአህጉራዊና ዓለም አቀፋዊ 
ድርጅቶች ማካሄድ፤

•	 ከአካዳሚው ጋር በተባባሪነት ለመስራትና የአካዳሚውን ውጤቶችና አገልግሎቶች ሊጠቀሙ 
የሚችሉትን የሀገር ውስጥ ተቋማት በመለየት ግንኙነት  መፍጠርና አመራሮቻቸው የአካዳሚውን 
ጽ/ቤት እንዲጎበኙ ማድረግ፤ በጋራ ጉዳዮች ላይ ተባብሮ ለመሥራት የሚያስችሉ የመግባቢያ 
ስምምነቶችን መፈራረም፤

•	 በአፍሪካ፣ በአውሮፓ፣ በሰሜን አሜሪካ እና በኤስያ ከሚገኙ እህት አካዳሚዎች ጋር ግንኙነት 
ለመፍጠርና ለማጠናከር የሚያስችሉ እርምጃዎችን መውሰድ፤ 

•	 ከአፍሪካ የሳይንስ አካዳሚዎች መረብ፣ ከአፍሪካ ሳይንስ አካዳሚና ከዓለም አቀፉ የአካዳሚዎች 
ፓናል ጋር በአህጉራዊና በዓለምአቀፋዊ ጉዳዮች ላይ ተባብሮ መስራት እና የጋራ ስራዎችን 
መጀመር፡፡  

በ2008 በጀት ዓመት ከተመረጡት 16 መደበኛ 
እና 10 ተባባሪ አባላት መካከል አባልነታቸውን 

መቀበላቸውን ያረጋገጡትን 16 መደበኛ እና 9 ተባባሪ 
አባላት ጠቅላላ ጉባዔው ህዳር 3 ቀን 2009 ዓ.ም.  
ባደረገው 5ኛ መደበኛ ስብሰባ በይፋ ተቀብሏቸል። 
እንዲሁም ከግብርና፣ ከጤና፣ ከተፈጥሮ ሳይንስ እና 

2.1 የአካዳሚውን ተቋማዊ ብቃት መገንባትና ዘላቂነቱን ማረጋገጥ

2.1.1 የጾታና የዘርፍ ተዋጽኦን ባገናዘበ ሁኔታ አዲስ የአካዳሚ አባላትን መምረጥና ማስገባት

የዕቅድ 
አፈፃፀም2.

ተ.ቁ ዘርፍ መደበኛ አባላት ተባባሪ አባላት አጠቃላይ

ወ ሴ ድምር ወ ሴ ድምር ወ ሴ ድምር

ግብርና 5 - 5 3 - 3 8 - 8

ጤና 4 1 5 3 - 3 7 1 8

የተፈጥሮ ሳይንስ 2 - 2 - 1 1 2 1 3

የማህበራዊ ሳይንስ 1 1 2 - 1 1 1 2 3

ድምር 12 2 14 6 2 8 18 4 22

ሰንጠረዥ 1 አዲስ የተመረጡ የአካዳሚ አባላት በዘርፍና በጾታ

ከማህበራዊና ሰብዓዊ ሳይንስ ዘርፎች ተመልምለው 
ከቀረቡት ዕጩዎች መካከል 14 መደበኛ እና 8 
ተባባሪ አባላት ተመርጠዋል፡፡ የሚከተለው 
ሰንጠረዥ የተመረጡትን አባላት ቁጥር በፆታና በዘርፍ 
ያመለክታል፡፡

አዲስ አባላትን በመምረጥ ረገድ አካዳሚው 
ያስቀመጣቸውን መስፈርት እያሟሉ ያልተመረጡ 
በየዘርፉ ስለሚኖሩ ሁሉም አባላት መረጃዎችን 
ለማግኘትና ዕጩዎችን ለመጠቆም የተጠናከረ ጥረት 
እንዲያደርጉ ከስምምነት ተደርሷል፡፡ በዚሁ መሠረት 
የአካዳሚው የዘርፍ የሥራ ቡድኖች ለሚቀጥለው 

ሰንጠረዥ 2 የአካዳሚው ጠቅላላ አባላት ብዛት

አባላት
ወ ሴ 

ጠቅላላ 
ብዛት % ብዛት % 

መደበኛ 122 (110) 91 (91) 12 (11) 91 (9) 134 (121)

ተባባሪ 43 (38) 89.6 (92.7) 5 (3) 10.4 (7.3) 48 (41)

የክብር 1 (1) 100 - 0.0 1 (1)

ድምር 166 (148) 17 (14) 183 (162)

%ከጠቅላላ አባላት 90.7 (91.3) 9.3 (8.6) 100 (100)

የአካዳሚው ድረ-ገፅ ዜናዎችና ሌሎች መረጃዎች  

ዝርዝር እና የሩብ ዓመቱ ዜና መጽሔት

2.1.2 የአካዳሚው አባላት፣ የዘርፍ የስራ ቡድኖችና ሌሎች ባለድርሻ አካላት ስለአካዳሚው እንቅስቃሴና  
 ሌሎች ጉዳዮች መረጃ በዜና መጽሄት፤ በድረ-ገጽ እና በኢሜይል እንዲያገኙ ማድረግ

ዓመት ምርጫ ዕጩዎችን የመለየትና መረጃ የማሰባሰብ 
ሥራ አከናውነዋል። በአሁኑ ወቅት የአካዳሚው 
አባላት ብዛት በሰንጠረዥ 2 የተመለከተውን 
ይመስላል፡፡ በቅንፍ ውስጥ የተቀመጡት አሃዞች 
ባለፈው ዓመት የነበረውን ያመለክታል፡፡

መደበኛና ተባባሪ አባላት ስለ አካዳሚው የስራ 
እንቅስቃሴ በቂ መረጃ እንዲኖራቸውና ለመከታተል 
እንዲችሉ የበጀት ዓመቱ የመጀመሪያውና 
ሁለተኛው የአሌክትሮኒክ ሕትመት መግለጫ /Up-
date/ ተዘጋጅቶ በመስከረም እና በታህሳስ ወራት 
መጨረሻ ላይ በኢሜል እንዲደርሳቸው ተደርጓል፡፡  
ሦስተኛው ግን ረቂቁ የተዘጋጀ ቢሆንም ጽ/ቤቱ 
ባጋጠመው የኮሙኒኬሽን ባለሙያ እጥረትና በሥራ 
መደራረብ የተነሳ ተጠናቆ ሊሰራጭ አልቻለም፡፡
ስለሆነም በሐምሌ 2009 መጀመሪያ ላይ የሚወጣው 
መግለጫ የ2009 በጀት ዓመት ሁለተኛውን አጋማሽ 
በሚሸፍን ሁኔታ በመዘጋጀት ላይ ነው፡፡  
የአካዳሚውን የ2008 በጀት ዓመት የስራ አፈጻጸምና 
የኦዲት ሪፖርት ያካተተው ሰነድም ታትሞ ለአባላትና 
ለባለድርሻ አካላት ተሰራጭቷል፡፡

የአካዳሚው ድረ-ገፅ ልዩ ልዩ መረጃዎችን ማለትም 
ማስታወቂያዎችን፣ ዜናዎችንና ሌሎች መረጃዎችን 
ለማሰራጨት ጥቅም ላይ እየዋለ ይገኛል፡፡ እንዲሁም 
የድረ-ገጹን ቅርጽ የማሻሻልና ይዘቱን ይበልጥ የተሟላና 
ወቅታዊ የማድረግ ሥራ ተሰርቷል፡፡ 

የአካዳሚው ቦርድ በመስከረም፣ በታህሳስ፣ 
በመጋቢትና በሰኔ ወራት 13ኛውን፣ 14ኛውን 15ኛውንና 
16ኛውን መደበኛ ስብሰባዎች በማካሄድ በልዩ ልዩ 
ጉዳዮች ላይ ተወያይቷል፡፡በየወሩ የሚደረጉት የስራ 
አስፈጻሚ ኮሚቴ ስብሰባዎችም በታቀደላቸው ጊዜ 
እየተካሄዱ የቦርዱን ውሳኔዎች አፈጻጸም ለመከታተልና 
ለጽ/ቤቱ የቅርብ እገዛ ለማድረግ ረድተዋል፡፡  
የጠቅላላ ጉባኤው 5ኛ መደበኛ ስብሰባም በታቀደው 
መሰረት ህዳር 3 ቀን 2009 ዓ.ም. በአካዳሚው 
ዋና ጽ/ቤት በተሳካ ሁኔታ ተካሂዷል፡፡ ስብሰባው 
የተወያየባቸውና ውሳኔ ያሳለፈባቸው ዋና ዋና ጉዳዮችም 
የሚከተሉት ነበሩ፡-

•	 በ2008 የምርጫ ዙር የተመረጡ አባላትን 
መቀበል፤

•	 የ2008 በጀት ዓመት የዕቅድ አፈፃፀም እና 
የኦዲት ሪፖርቶችን መስማትና ማጽደቅ፤

•	 የ2009 በጀት ዓመት የሥራ ዕቅድና በጀት 
ማፅደቅ፤

•	 የዘርፍ የሥራ ቡድኖች መተዳደሪያ ደንብ 
ማጽደቅ፤

•	 አዲስ መደበኛና ተባባሪ አባላትን መምረጥ፤

•	 ለ2009 እና 2010 በጀት ዓመታት የውጭ 
ኦዲተር መሰየም፤

•	 አዲስ የስራ አስፈጻሚ ኮሚቴ እና የቦርድ 
አባላትን መምረጥ፡፡

ጠቅላላ ጉባዔው የአካዳሚውን የ2008 በጀት ዓመት 
ሪፖርት በመገምገም ዕቅዱን ለመፈጸም የተደረገው 
እንቅስቃሴ አጥጋቢ እንደነበርና ለዕቅዱ ማስፈፀሚያ 
ከተያዘው በጀት በተጨማሪ የ39% የገቢና የአፈፃፀም 
ብልጫ መታየቱ የሚያበረታታ እንደሆነ ደምድሟል፡፡ 

2.1.3 የአካዳሚውን ጠቅላላ ጉባኤ ዓመታዊ 
ስብሰባ፣ የቦርዱን የየሦስት ወር ስብሰባዎች 
እና የሥራ አስፈጻሚ ኮሚቴውን ወርሀዊ 
ስብሰባዎች በታቀደላቸው ጊዜ ማካሄድ

ውዱ ተጫን ኃላፊነቱ የተወሰነ ድርጅት በተባለው 
የውጭ ኦዲተር የተሰራው የአካዳሚው የ2008 በጀት 
ዓመት የሂሳብ ምርመራ ሪፖርት ለጠቅላላ ጉባዔው 
የቀረበ ሲሆን በዓመቱ የተደረገው የፋይናንስ እንቅስቃሴ 
በአካዳሚው የአሠራር ሥርዓት መሠረት እንደሆነና 
ጤናማ እንደነበር ተረጋግጧል፡፡ ስለሆነም ጠቅላላ 
ጉባኤው በቀረቡት የ2008 የሥራ ዕቅድ አፈፃፀምና 
የኦዲት ሪፖርቶች ላይ ተወያይቶ በሙሉ ድምፅ 
አፅድቋቸዋል፡፡

ከላይ የተገለጸው የኦዲት ድርጅት በአካዳሚው የውጭ 
ኦዲተርነት እንዲያገለግል የተሰየመበት የሁለት ዓመት 
የአገልግሎት ዘመን በመጠናቀቁም አካዳሚው የአዲስ 
ኦዲት ድርጅት ምርጫ አካሂዷል፡፡ በዚሁ መሰረት 
በውስን ጨረታ አካሄድ ከቀረቡት አራት ድርጅቶች 
መካከል፤ አግባብነት ባለው የሥራ ልምዱና 
በጠየቀው የአገልግሎት ክፍያ ዝቅተኛነት አሸናፊ 
የሆነው ‘’አበበ ክፍሌና ጓዶቹ የተመሰከረላቸው 
ሒሳብ አዋቂዎችና የተፈቀደላቸው ኦዲተሮች‘’ 
የተባለው ድርጅት ለ2009 እና 2010 በጀት ዓመታት 
የአካዳሚው የውጭ ኦዲተር ሆኖ እንዲያገለግል 
በጠቅላላ ጉባኤው ተሰይሟል፡፡

የ2009 በጀት ዓመት የመጀመሪያው አጋማሽ 
እና የዘጠኝ ወራት የዕቅድ አፈፃፀም ሪፖርቶች 
በቦርዱ ተገምግመው አፈፃፀሙ አመርቂ እንደነበር 
ታምኖበታል። ሪፖርቶቹ ለሳይንስና ቴክኖሎጂ 
ሚኒስቴርና ለሕዝብ ተወካዮች ምክር ቤት የተላኩ 
ሲሆን ከኢ.ፌ.ደ.ሪ. የሕዝብ ተወካዮች ም/ቤት 
የሳይንስ፣ መገናኛና ቴከኖሎጂ ቋሚ ኮሚቴ 
የአካዳሚውን ዕቅድ አፈጻጸም ጠንካራና ደካማ ጎኖች 
የገመገመና የማሻሻያ ሐሳቦችን የጠቆመ ገንቢ ግብረ-
መልስ ተገኝቷል። 

የአካዳሚው ጠቅላላ ጉባኤ 5ኛ መደበኛ ስብሰባ 
የሥራ ዘመናቸውን ባጠናቀቁ የአመራር አባላት 
ምትክ ምርጫ አካሂዷል፡፡ በአካዳሚው አባላት 
ተጠቁመውና በአስመራጭ ኮሚቴው ተገምግመው 
መስፈርቱን ካሟሉትና በዕጩነት ለመቅረብ ፈቃደኛ 
ከሆኑት መካከል የሚከተሉት አራት የስራ አስፈጻሚ 
ኮሚቴ እና አራት የቦርድ አባላት ተመርጠዋል፡፡

   



10 የኢትዮጵያ ሳይንስ አካዳሚ ዓመታዊ ሪፖርት 2009 ዓ.ም

1. ፕ/ር ጽጌ ገብረማርያም ፕሬዝዳንት (የሥራ አስፈፃሚ ኮሚቴ አባል)

2. ወ/ሮ ዘነበወርቅ ታደሰ      ተ/ም/ፕሬዝዳንት (የሥራ አስፈፃሚ ኮሚቴ አባል)

3. ፕ/ር ስለሺ ሉልሰገድ ም/ፕሬዝዳንት (የሥራ አስፈፃሚ ኮሚቴ አባል)

4. ፕ/ር አበበ ጌታሁን ዓቃቢ ነዋይ (የሥራ አስፈፃሚ ኮሚቴ አባል)

5. ዶ/ር ሰለሞን በኩረ አባል

6. ፕ/ር አበበ ድንቁ አባል

7. ፕ/ር ዳንኤል ቅጣው አባል

8. ፕ/ር ሽብሩ ተድላ አባል

ቦርዱ በአጠቃላይ 12 አባላት ያሉት ሲሆን ክቡር ዶ/ር ካሱ ይላላ እና  ደ/ር አምሃ ከበደ በቦርዱ በመንግስት 
የተመደቡ የምርምር ተቋማት ተወካዮች፤ ዶ/ር ሹመቴ ግዛው የሳይንስና ቴክኖሎጂ ሚ/ር ተወካይ፤ 
የአካዳሚው ስራ አስፈጻሚ ዳይሬክተር ፕ/ር ማስረሻ ፈጠነ  ተመራጭ ያልሆኑ የቦርድ አባላት ናቸው፡፡

በጠቅላላ ጉባዔው 5ኛ መደበኛ ስብሰባ መጨረሻ ላይ አካዳሚው በ2008 ዓ.ም በመደበኛ አባልነት የተቀበላቸው 
ፕ/ር ጎበና አመኒ ‘Vaccination as the Best Strategy in Combating Infectious Diseases: Suc-
cess, Challenges and Prospects’ በሚል ርዕስ ሙያዊ ገለጻ አቅርበው ውይይት ተደርጎበታል፡፡

የኢ.ሳ.አ ጠቅላላ ጉባዔ 5ኛ መደበኛ  ስብሰባ

አካዳሚው ከ2008 በጀት ዓመት ጀምሮ በሥራ 
ላይ ባዋለው አዲስ የአደረጃጀት መዋቅርና የደመወዝ 
ስኬል መሰረት የሚያስፈለገውን የሰው ኃይል ማሟላት 
በ2009 በጀት ዓመት በቀዳሚነት እንዲፈጸም 
የተያዘ ተግባር ነበር፡፡ በዚሁ መሰረት አዲስ 
ለተፈጠሩትና በክፍትነት ለሚገኙ የሥራ መደቦች 
ተፈላጊው የትምህርት ዝግጅት፣ የሥራ ልምድና 
ብቃት ያላቸውን የሥራ ኃላፊዎችና ሠራተኞች 

 2.1.4 በአካዳሚው ጽ/ቤት መዋቅር መሰረት ወሳኝ በሆኑ የሥራ መደቦች ላይ አስፈላጊውን የሰው  
ኃይል ማሟላትና ለሠራተኞች የተለያዩ የክህሎት ማሻሻያ ስልጠናዎችን መስጠት

የአካዳሚው ጽ/ቤት ቢሮዎች

ለመመልመልና ለመቅጠር እንቅስቃሴ ተደርጓል፡፡ 
አዲስ ለተቀጠሩ ሠራተኞች ቢሮዎችን የማመቻቸትና 
መሳሪዎችንና አስፈላጊ ቁሳቁሶችን የማሟላት ስራም 
ተሰርቷል፡፡ የአካዳሚው ጽ/ቤት በጠቅላላው 52 
የጸደቁ የስራ መደቦች ያሉት ሲሆን ከእነዚህ ውስጥ 
በ2009 በጀት ዓመት 33 የሥራ መደቦችን አሟልቶ 
ለመሥራት አቅዶ ነበር፡፡ የዕቅዱ አፈጻጸም እና 
በስራ ላይ ያሉ ሰራተኞች ቁጥርና ስብጥር በሰንጠረዥ 
3 ላይ የተመለከተውን ይመስላል፡፡

ሰንጠረዥ 3 የአካዳሚው ጽ/ቤት የሰው ኃይል ዕቅድ አፈጻጸም

ተ.ቁ. የስራ ክፍል
ጠቅላላ 
የጸደቁ 
የሥራ 
መደቦች

የበጀት 
ዓመቱ 
ዕቅድ

በሥራ ላይ ያሉ ሰራተኞች 
ብዛት የዕቅድ 

አፈጻጸም 
(%)ወንድ ሴት ድምር

1 የሥራ አስፈጻሚ  
ዳይሬክተር ጽ/ቤት 8 3 1 1 2 75

2 የሳይንስ ማዕከል 5 1 - - - 0

3 የስነ-ጥበብ ማዕከል 2 1 1 - 1 100

4 ፕሮግራም ማስተባበሪያ 4 3 1 1 2 75

5 ኮሚኒኬሽንና ሕትመት 5 4 2 - 2 50

6 የአካዳሚው ፕሬስ 6 1 1 - 1 100

7 አስተዳደርና ፋይናንስ 22 20 14 5 19 95

ድምር 52 33 20 7 27 82



2.1.6 የሳይንስ ትምህርት መርጃ መሳሪያዎችንና 
ቁሳቁሶችን የሚያመርትና ተዛማጅ 
አገልግሎቶችን የሚሰጥ ድርጅት ለማቋቋም 
የሚያስችል ጥናት ማስጠናትና የትግበራ 
ስልትና መርሐግብር መንደፍ

ይህ ተግባር የተለየው በአካዳሚው ማቋቋሚያ ዓዋጅ 
ቁጥር 783/2005 በአንቀጽ 23 ንዑስ አንቀጽ 2 ላይ 
″አካዳሚው ዘላቂ የሆነ የፋይናንስ ምንጭ ለመፍጠር 
እንዲያስችለው የገቢ ማስገኛ ፋውንዴሽን ማቋቋም 
ይችላል″ ተብሎ በተደነገገው መሠረት ነው። በዚህ 
ረገድ የተጀመረው እንቅስቃሴ በታሰበው አቅጣጫና 
ፍጥነት ያልሄደ በመሆኑ እስከ በጀት ዓመቱ 
መጨረሻ ድረስ የድርጅቱን አዋጪነት ጥናትና ዝርዝር 
የማቋቋሚያ ዕቅዱን ለማከናወን የሚችሉ ድርጅቶችን/
ባለሙያዎችንና አማራጭ የድጋፍ ምንጮችን የማፈላለግ 
ስራ ተሰርቷል፡፡

2.1.7 የአካዳሚውን ፕሬስ በማቋቋም የሕትመትና 
ኮሙኒኬሽን ዓቅሙን መገንባት

አካዳሚው የሚያደርጋቸውን ጥናቶችና የውይይት 
መድረኮች መሰረት በማድረግ ሪፖርቶችን፣ የፖሊሲ 
መግለጫዎችን፣ መጽሐፎችንና ሌሎች ጽሑፎችን 
በማሳተም ለተጠቃሚዎች ያሰራጫል፡፡ እንዲሁም 
ከባለሙያዎች የሚቀርቡለትን ልዩ ልዩ የምርምር 
ጽሁፎች አሳትሞ ለአብዛኛው የሕብረተሰብ ክፍል 
ለማድረስ ዕቅድ አለው፡፡ ለዚህም የሕትመት 
ውጤቶች ጥራታቸው ተጠብቆ እንዲሰራጩ ማድረግ 
ከፍተኛ እገዛ እንዳለው ይታመናል፡፡ ስለሆነም 
የአካዳሚውን ፕሬስ የማቋቋሙ ዕቅድ ባለፉት 
ዓመታት ጭምር ትኩረት ተሰጥቶት የነበረ በመሆኑ 
የፕሬሱን አደረጃጀትና አሰራር የሚያብራራ ረቂቅ 
ሰነድ ተዘጋጅቶ በየደረጃው ውይይት ከተደረገበት 
በኋላ ፕሬሱ ተቋቁሞ መጋቢት 18/2009 በተከበረው 
የአካዳሚው ምስረታ 7ኛ ዓመት በዓል ተመርቆ በይፋ 
ሥራውን ጀምሯል። የፕሬሱ ሥራም የብላቴን ጌታ 
ኅሩይ ወልደሥላሴን የውጭ ጉዞ ማስታወሻ በማሳተም 
ተጀምሯል። አካዳሚው ካለው የምሁራን አባላት 
ስብስብና በፕሬስ አገልግሎት ረገድ በአገሪቱ ካለው 
ሰፊ ክፍተት አንፃር ለፕሬሱ ሥራ መጀመርና ዘላቂነት 
መልካም አጋጣሚዎቹ የበዙ እንደሆነም ግንዛቤ 
ተወስዷል፡፡ 

የአካዳሚው ቤተመፃሕፍትና የመረጃ ማዕከል

2.1.5 የአካዳሚውን ቤተመፃሕፍትና የመረጃ  
   ማዕከል ማቋቋም

የአካዳሚውን ቤተመፃሕፍትና የመረጃ ማዕከል (Digital  
Library/ በአካዳሚው ጽ/ቤት በሚገኘው ታሪካዊ 
ሕንፃ ሥራ ለማስጀመር ልዩ ልዩ ቁሳቁሶችንና 
መሣሪያዎችን የማሟላት ስራ ተሰርቷል፡፡ መጻሕፍት 
ቤቱ በአሁኑ ጊዜ፣ የኢትዮጵያን ቋንቋ፣ ባህል፣ 
ታሪክና ሥነ-ጽሑፍ የሚያስተዋውቁ በአገር ውስጥ 
ቋንቋዎች የተዘጋጁ ልዩ ልዩ ይዘት ያላቸውን መጻሕፍት 
በማሰባሰብና በማደራጀት ላይ ይገኛል፡፡  

2.1.8 የኢትዮጵያ ወጣት የሳይንስ አካዳሚን  
   መደገፍና ማጠናከር

የወጣት ሳይንስ አካዳሚው የራሱን አደረጃጀትና 
አሠራር እንዲያጠናክር፤ እንዲሁም ከሌሎች 
መሰልና ተባባሪ አካላት ጋር ግንኙነት እንዲመሰርት 
ድጋፍ ተደርጎለታል፡፡ በዚሁ መሰረት በአፍሪካ 
አመራርና ልማትን ለማጠናከር በአዲስ አበባ ዩንቨርስቲ 
ከተቋቋመው የወጣቶች ቅንጅትና ከአፍሪካ ሕብረት ጋር 
በመተባበር የፓን አፍሪካ መረጃ ማዕከል በአካዳሚው 
ዋና ጽ/ቤት እንዲከፈት ከአካዳሚው ጋር ከስምምነት 
ተደርሷል፡፡ በጉዳዩ ላይ የተወያየ የባለድርሻ አካላት 
ውይይትም በአካዳሚው ዋና ጽ/ቤት እንዲካሄድ 
ድጋፍ ተደርጓል፡፡

2.1.9 የዘርፍ የሥራ ቡድኖችን ሥራ ለማስተባበርና 
ለመምራት በተዘጋጀው መመሪያ መሰረት 
ሥራዎች እንዲታቀዱና እንዲፈጸሙ ማስቻል

የአካዳሚውን የዘርፍ የሥራ ቡድኖች አደረጃጀትና 
አሠራር ፈር ለማስያዝ ቦርዱ በሰጠው መመሪያ 

መሰረት የተዘጋጀውን ረቂቅ መተዳደሪያ ደንብ 
ጠቅላላ ጉባኤው አፅድቆታል፡፡ የመተዳደሪያ 
ደንቡን መጽደቅ ተከትሎም አካዳሚው ካሉት 
አምስት የዘርፍ የሥራ ቡድኖች (ግብርና፣ ጤና፣ 
ምህንድስናና ቴክኖሎጂ፣ የተፈጥሮ ሳይንስ፣ 
የማህበራዊና ሰብዓዊ ሳይንስ) በተጨማሪ የሥነ-
ጥበብ /Fine Arts/ ዘርፍ የሥራ ቡድን እንዲቋቋም 
ተወስኗል፡፡ የዚህ ዘርፍ የሥራ ቡድን ራሱን ችሎ 
መቋቋም በመመሥረት ላይ ለሚገኘው የአካዳሚው 
የሥነ-ጥበብ ማዕከል ተልዕኮ መሳካት እንደሚያግዝ 
ታምኖበታል፡፡ ነባሮቹ አምስቱ የዘርፍ የሥራ 
ቡድኖችም በመመሪያው መሠረት በአዲስ መልክ 
ተቋቁመው ሥራ አስፈፃሚዎቻቸውን መርጠው ሥራ 
ጀምረዋል። አካዳሚውን ይበልጥ ለማስተዋወቅና 
ዘላቂነቱን ለማረጋገጥም በጠቅላላ ጉባኤው 
በተወሰነው መሠረት የሕዝብ ግንኙነት፣ የሐብት 
አፈላላጊና የሳይንስ ማዕከል ቋሚ ኮሚቴዎች በቦርዱ 
ሥር ተዋቅረዋል።

 የአካዳሚው ፕሬስ ህትመት ዉጤቶች 

14 የኢትዮጵያ ሳይንስ አካዳሚ ዓመታዊ ሪፖርት 2009 ዓ.ም

2.2.  በማስረጃ የተደገፈ ምክር መስጠት

3.2.1 የኢትዮጵያን የአየር ንብረት ለውጥ ፓናል  
   ስራውን እንዲቀጥል ማድረግ

በኢትዮጵያ የአየር ንብረት ለውጥ ፓናል በዘጠኝ ቅፆች 
ተዘጋጅተው ባለፈው ዓመት ይፋ የሆኑት የአገሪቱ 
የመጀመሪያው የአየር ንብረት ለውጥ ጥናት ሪፖርቶች 
ለሚመለከታቸው አካላት እንዲደርሱ ተደርጓል፡
፡ የፓናሉን ሥራ ለማስቀጠል  ድጋፍ ለማግኘት 
የሚያስችሉ ግንኙነቶችን ከተለያዩ ተባባሪዎችና ድጋፍ 
ሰጪዎች ጋር ለመፍጠር ጥረት ተደርጓል፡፡

2.2.2 የመግባቢያ ጥናቶች ሊካሄዱባቸው 
የሚችሉትን ርዕሰ-ጉዳዮች መለየትና 
ጥናቶችን ማካሄድ

አካዳሚው የቅድሚያ ትኩረት በተሰጣቸው አገራዊ 
ጉዳዮች ላይ ለፖሊሲ ግብዓት የሚሆን ምክረ-ሃሳብ 
ለመስጠት የሚያስችሉ የጋራ መግባቢያ ጥናቶችን 
ያካሂዳል፡፡ ጥናት የሚካሄድባቸው ርዕሰ-ጉዳዮች 
በአብዛኛው በአካዳሚው የዘርፍ የሥራ ቡድኖች 
ተለይተው ወይም ደግሞ ከመንግስት መሥሪያ ቤቶች 
ወይም ድርጅቶች ቀርበው ከአካዳሚው ተቀባይነት 
ያገኙ ናቸው፡፡ በጥናቶቹ ውጤቶች ላይ የምክክር 
ዓውደ ጥናቶች የሚዘጋጁ ሲሆን ሲጠናቀቁም በማስረጃ 
ላይ የተመሰረቱ የፖሊሲ ምክረ-ሀሳቦችን ያመነጫሉ፡
፡ በበጀት ዓመቱ የተከናወኑት ዋና ዋናዎቹ የጥናት 
ፕሮጀክቶች የሚከተሉት ናቸው፡፡

2.2.2.1 ባለፈው ዓመት የተጀመሩት 
የባዮቴክኖሎጂ ልማት ፍኖተ-ካርታ 
ማስፈፀሚያ ዕቅድ ዝግጅትና ከስኳር 
ፋብሪካዎች ተረፈ-ምርት ልዩ ልዩ ምርቶችን 
ማምረት ስለሚቻልበት የሚደረገው ጥናት 
መረጃዎቹን የማሰባሰብና የመተንተን 
ሥራዎች ተጠናቀው የማጠቃለያ ሪፖርቶች 
ቀርበው ተገምግመዋል፡፡ ከጥናቶቹ 
በተገኙት የመጀመሪያ ደረጃ ውጤቶች 
ላይ ግብዓት በማሰባሰብ ላይ የታለሙ 
የባለድርሻ አካላት ዓውደ ጥናቶችም 
ተካሂደዋል፡፡ የግብርናና የጤና ዘርፍ 
የሰለጠነ የሰው ኃይል ፍላጎትና አቅርቦት 

ጥናት ስራ ደግሞ ተጠናቆ የመጨረሻው 
ሪፖርት ለሳይንስና ቴክኖሎጂ ሚኒስቴር 
ቀርቦ ለሕትመት በቅቷል፡፡ 

2.2.2.2 በአገራችን የሚታተሙ ሳይንሳዊ 
ሕትመቶችን ሁኔታ በመቃኘት ደረጃቸውን 
ለመገምገም የሚረዱ መሥፈርት 
ለመቅረጽና የዕውቅና ሥርዓት መዘርጋት 
ስለሚቻልበት ምክረ-ሀሳብ ለማቅረብ 
የሚደረገው ጥናት ተጠናቋል፡፡  
በናሙናነት ከተመረጡ ሕትመቶች 
አርታኢዎች መረጃዎች በመጠይቅና 
በውይይት ተሰብስበው፤ በአጠቃላይ 
በአገሪቱ 74 ያህል የምርምር ሕትመቶች 
በዩንቨርስቲዎች፣ በምርምር ተቋማትና 
በሙያ ማህበራት አሳታሚነትእንደሚወጡ 
ታውቋል፡፡ ሆኖም አብዛኛዎቹ 
ሕትመቶች ከሚያወጧቸው ጽሑፎች 
ጥንካሬ፣ መደበኛውን ጊዜ ጠብቆ 
ከመውጣትና ከባለቤትነት አንፃር የጎላ 
ችግር የሚታይባቸው እንደሆኑ ጥናቱ 
ያመለክታል፡፡ የጥናት ቡድኑ ለበተናቸው 
መጠይቆች ምላሽ በማግኘት ረገድ 
ከፍተኛ ችግር የገጠመው ቢሆንም የመስክ 
ጉብኝቶቹን በማጠናከርና የጎደለውን መረጃ 
በአማራጭ ዘዴዎች በማሟላት ጥናቱ 
ተጠናቆ ሰኔ 10 ቀን 2009 ዓ.ም የባለድርሻ 
አካላት ዓውደ ጥናት ተካሂዶ ረቂቅ 
ሪፖርቱን የማዳበር ሥራ ተከናውኗል፡፡ 
ፕሮጀክቱ የሚካሄደው ከስዊዲን ዓለም 
አቀፍ የልማት ተራድኦ ድርጅት በተገኘ 
የገንዘብ ድጋፍ ነው፡፡

2.2.2.3 በአዲስ አበባ ዩንቨርስቲ፣ በሐዋሳ 
ዩንቨርስቲና በባሕር ዳር ዩኒቨርስቲ የምርምር 
ባለሙያዎችን ለማብቃት የሚደረገውን 
እንቅስቃሴ /Research Mentoring/ 
ለማጥናት ከአካዳሚው የማህበራዊና 
ሰብዓዊ ሳይንስ ዘርፍ የቀረበው ፕሮጀክት 
ከአካዳሚው የፕሮግራም በጀት በተመደበ 
ድጋፍ በመካሄድ ላይ ይገኛል፡፡  
ጥናቱ ከአዲስ አበባ ዩንቨርስቲ የትምህርት 



ምርምር ተቋም በተውጣጡ ከፍተኛ 
ባለሙያዎች እየተካሄደ ሲሆን መረጃዎቹን 
የማሰባሰቡ ሥራ ተጠናቆ ትንተናው 
ተጀምሯል፡፡ የጥናቱ ውጤት በመላ 
አገሪቱ በሚገኙ ዩንቨርስቲዎች የምርምር 
ባሕልንና ዓቅምን ለመገንባት ለሚደረገው 
ጥረት በግብዓትነት እንደሚያገለግል 
ይታመናል፡፡ 

2.2.2.4 በስነ-ሕዝብና ልማት አጀንዳዎች ላይ በጋራ 
ለመስራት “ዴቪድና ሉሳይል ፓካርድ 
ፋውንዴሽን” ከተባለ ድርጅት ለአካዳሚው 
በቀረበለት ጥያቄ መሰረት ባለድርሻ 
አካላትን ያሳተፈ መድረክ ተዘጋጅቶ 
ውይይት ተካሂዷል፡፡ በውይይቱ 
የአፍሪካ ሕብረት የአውሮፓውያኑን 
2017 ዓመት “በወጣቶች ላይ ኢንቨስት 
በማድረግ በአፍሪካ እያደገ የመጣውን 
የስራ ኃይል ወደ ኢኮኖሚያዊ ጥቅም 
መለወጥ” በሚል ርዕሰ-ጉዳይ ላይ 
አተኩሮ ለመስራት በወሰነው መሰረት 
ኢትዮጵያ በአገር ደረጃ ማድረግ 
ስለሚገባት እንቅስቃሴ ተወያይቷል፡፡ 
በምክክሩ በተደረሰው ስምምነት መሰረት 
አራት በዘርፉ ልምድ ያላቸው ከፍተኛ 

የሳይንሳዊ ሕትመቶችን ደረጃ ለመገምገም የሚረዱ መሥፈርቶች 

መቅረጽ የዕውቅና ሥርዓት መዘርጋት፤ የፕሮጀክት ሪፖርት እና 

በጥናትሰነዱ ላይ የተደረገ የባለድርሻ አካላት ውይይት

ባለሙያዎች በአካዳሚው አስተባባሪነት 
መረጃዎችን በማሰባሰብ የኢትዮጵያን 
አቋም የሚያንፀባርቅ ሰነድ አዘጋጅተው 
የባለድርሻ አካላት ውይይት ተደርጎበታል። 
ለስራው የሚሆን የፋይናንስ ድጋፍም 
ከፋውንዴሽኑ ተገኝቷል፡፡ 

   በባለሙያዎቹ የሚዘጋጀው ረቂቅ ሰነድ 
በጥር ወር 2009 ዓ.ም. በርዕሰ-ጉዳዩ 
ላይ አተኩሮ ለተካሄደው የአፍሪካ መሪዎች 
ጉባኤ ኢትዮጵያን ለሚወክለው የልዑካን 
ቡድን ዝግጅት በግብዓትነት እንዳገለገለ 
ይታመናል። በአገራችን ቁጥሩ እያደገ 
የመጣውን ወጣቱ የሕብረተሰብ ክፍል 
ለበለጠ ለኢኮኖሚያዊ ጠቀሜታ ለማዋል 
የሚያግዙ ተግባራትን ለማከናወን 
በሚቻልበት ሁኔታ ላይ ውይይት 
ተደርጎ ከመግባባት ተደርሷል፡፡  
የፕሮጀክት ሰነዶችም በመዘጋጀት ላይ 
ናቸው፡፡  

የኢትዮጵያ የምርምር መጽሔቶች ያሉበትን ምህዳር 
እና ከክፍያ ነፃና ለሁሉ ተደራሽነት በሚል ርዕስ ላይ 
የተደረገ የዳሰሳ ወርክሾፕ 

15



በወጣቶች ላይ ኢንቨስት በማድረግ እያደገ የመጣውን 

የስራ ኃይል ወደ ኢኮኖሚያዊ ጥቅም መለወጥ በሚል 

ርእስ ላይ የባለድርሻ አካላት ውይይት

2.2.3 ለምርምር ሥራ አመራርና ለሳይንስ 
ኮሙኒኬሽን ስልጠናዎች የሚሆኑ መሰረታዊ 
ሰነዶችን በማዘጋጀት ለሚመለከታቸው 
የምርምርና የከፍተኛ ትምህርት ተቋማት 
ባለሙያዎች መስጠት

   ከሳይንስና ቴክኖሎጂ ሚኒስቴር ጋር 
ባለፈው ዓመት በተጀመረው ትብብር 
መሰረት ለምርምር ፕሮጀክቶች ዑደት 
ሥራ አመራር ዓቅም ግንባታ ስልጠና 
የሚያግዝ መመሪያ /Manual/ ዝግጅት 
ተጠናቋል፡፡ ከሚኒስቴሩ 3ኛው ዙር 
የምርምር ድጋፍ ላሸነፉ 50 ያህል 
ተመራማሪዎችና ረዳት ተመራማሪዎች፤ 
እንዲሁም የምርምር ሥራ አመራር 
ሃላፊዎች የሦስት ቀን ስልጠና በምርምር 

ዕቅድ አዘገጃጀትና ትግበራ፤ በምርምር 
ዑደት ክትትልና ግምገማ እንዲሁም 
በምርምር መረጃ አሰባሰብና ትንተና ላይ 
ያተኮረ ስልጠና ከግንቦት 2-4/2009 
ተሰጥቷል፡፡

ለበጀት ዓመቱ በተያዘው ዕቅድ መሰረት በአምስት 
ክፍሎች ተደራጅቶ ባለፈው ዓመት የተጀመረው 
ጥናት ሥራ ተጠናቆ ረቂቅ ሪፖርቶቹ ቀርበዋል፡፡ 
በጥናቱ የመጀመሪያ ደረጃ ውጤቶች ላይ ‘’አገር 
አቀፍ የባዮቴክኖሎጂ ምርምርና ልማት’’ በሚል 
ርዕስ በተዘጋጀ ዓውደ-ጥናት የባለድርሻ አካላት 
ውይይት ተካሂዷል፡፡ በዓውደ-ጥናቱ ላይ 
አገር አቀፍ የባዮቴክኖሎጂ ሥርዓተ-ትምህርት% 
የባዮቴክኖሎጂ ምርምርና ስልጠና መሠረተ-ልማት 
ዕቅድ% የባዮቴክኖሎጂ ልማትና ምርምር መመሪያ፣ 
የባዮቴክኖሎጂ ውጤቶች ኢንቨስትመንትና ግብይት 

እንዲሁም የሕብረተሰቡን የባዮቴክኖሎጂ ግንዛቤ ማሳደግን የሚመለከቱ የጥናት ውጤቶች ቀርበው ውይይት 
ተደርጎባቸዋል፡፡ የጥናቶቹ ረቂቅ የማጠቃለያ ሪፖርቶች ቀርበው በባለሙያዎች እንዲተቹ የተደረገ ሲሆን 
በተሰጡት አስተያየቶች መሠረት የመጨረሻዎቹ ሪፖርቶች በ6 ጥራዞች ተዘጋጅተው ለሳይንስና ቴክኖሎጂ 
ሚኒስቴር  ተልከዋል፡፡

 

በምርምር ዑደት ክትትልና ግምገማ እንዲሁም በምርምር መረጃ አሰባሰብና ትንተና ላይ ያተኮረ ስልጠና

2.2.4 አገራዊውን የባዮቴክኖሎጂ ፍኖተ ካርታ ለመተግበር የሚያግዙ ጥናታዊ ሃሳቦችን ማቅረብ

አገራዊውን የባዮቴክኖሎጂ ፍኖተ ካርታ 

ለመተግበር የሚያግዙ ጥናታዊ ፅሁፎች

2.3 አገራዊ በሆኑ ወሳኝ ጉዳዮች ላይ 
የመግባቢያ ውይይት መድረኮችን 
ማዘጋጀት

3.3.1 ወርሃዊ የገለጻና የውይይት መድረኮችን 
በተመረጡ ጉዳዮች ላይ አዲስ አበባ ውስጥ 
ማዘጋጀት እና ከአዲስ አበባ ውጭ ከሚገኙ 
ዩኒቨርሲቲዎች ጋር በመተባበር የባለሙያ 
ገለጻና ውይይት መድረኮችን ማዘጋጀት 

አካዳሚው የሕብረተሰቡ የሳይንስ ግንዛቤ እንዲጐለብት 
ለማገዝ ዓመታዊ መርሐግብር እየቀረጸ በልዩ ልዩ 
የምርምርና የሳይንሳዊ ዕውቀት ርዕሰ-ጉዳዮች ላይ 
ወርሃዊ የገለጻና የውይይት መድረኮችን ያዘጋጃል፡፡ 
መድረኮቹን ከአዲስ አበባ ከተማ በተጨማሪ በክልል 
ከሚገኙ ዩኒቨርሲቲዎች ጋር በመተባበር ለማዘጋጀት 
እንቅስቃሴ ተደርጓል፡፡ የገለፃና ውይይት ርዕሰ-
ጉዳዮቹ በጽ/ቤቱና በዘርፍ የሥራ ቡድኖቹ 
የሚመረጡ ሲሆን፤ የአካዳሚው አባላት የሆኑና 
ያልሆኑ ከፍተኛ ምሁራን ገለጻዎቹን ያደርጋሉ፡፡ 
የገለጻዎቹና ውይይቶቹ ፍሬ ሐሳቦች በስፋት ለማስረጽ 
እንዲቻል በመርሐ-ግብሩ መጨረሻ በመጽሐፍ መልክ 
ለማሰራጨት ዝግጅት ተደርጓል፡፡

በበጀት ዓመቱ ከመስከረም ወር ጀምሮ የባለሙያ 
ገለፃና ውይይት መድረኮችን በየወሩ ለማዘጋጀት 
በታቀደው መሠረት ስምንት መድረኮች በሚከተሉት 
ርዕሰ-ጉዳዮች ላይ በአዲስ አበባ ቴክኖሎጂ 
ኢንስቲትዩት የስብሰባ አዳራሽ ተካሂደዋል፡-

- ወሰን አለፍ ወንዞች ላይ የሀይል ምንጭ 
ግንባታ  
መለያዎች፤

- ከውጪ የሚገቡ የግብርና ምርቶችን በአገር 
ምርት መተካት፤ የአገር ውስጥ የምግብ 
ፍላጎትን ማርካት ለምን አልቻልንም

- የመድሃኒት ዕድገት ትናንት፣ ዛሬና ነገ፤

- ብዝሃ-ሕይወትና ልማት በኢትዮጵያ፤ 
የሚታረቁ ወይስ የማይታረቁ ክስተቶች፤

- በኢትዮጵያውያን ላይ የተሰራ የዘረመል 
አወቃቀር ጥናት፤

- የግንደ-ሕዋስ ቴክኖሎጂ ጥቅም በጤናው 
ዘርፍ፤

- የከተሞች ዕድገትና ተግዳሮቶች 
በኢትዮጵያ፤

- ጥራት ምንድን ነው? እንዴትስ ይተገበራል? 

በእያንዳንዱ የውይይት መድረክ ላይ 
በአማካይ ከ200 በላይ የአካዳሚው አባላት፣ 
ተማሪዎችና ከተለያዩ የሕብረተሰብ ክፍሎች 
የመጡ ታዳሚዎች ተገኝተው ንቁ ተሳትፎ  
አድርገዋል፡፡

የገለጻና የውይይት መድረኮችን ከአዲስ አበባ ውጭ 
ለመጀመር  በበተደረገው ጥረት  ከባሕር ዳር 
ዩኒቨርሲቲና ከከተማው ምክር ቤት ጋር በተደረገው 
ትብብር መጋቢት 1/2009 የመጀመሪያው መድረክ 
“የሥነ-አዕምሮ ጤና በኢትዮጵያ” በሚል ርዕስ 
ተካሂዷል። ሁለተኛው ደግሞ "ተላላፊ ያልሆኑ 
በሽታዎች በኢትዮጵያ” በሚል ርዕስ ተካሂዷል፡፡  
ከሐዋሳ ዩኒቨርስቲ ጋር በተደረገው ትብብር ደግሞ 
የውቅያኖስ አፈጣጠር በኢትዮጵያ በሚል ርዕስ 
የገለፃና ውይይት መድረክ ተዘጋጅቷል፡፡  
በገለፃና ውይይት መድረኮቹ ከፍተኛ ቁጥር ያላቸው 
ወጣቶች ተሳትፈዋል።

2.3.2 ወቅታዊ በሆኑና በአካዳሚው የጥናት 
ውጤቶች ላይ ዓውደ-ጥናቶችንና የምክክር 
መድረኮችን ማዘጋጀት

በአገራዊ የባዮቴክኖሎጂ ፍኖተ-ካርታ ትግበራ 
ዕቅድና በግብርናና ጤና ዘርፎች የሰለጠነ የሰው 
ሃይል ፍላጎትና አቅርቦት ጥናት የመጀመሪያ ደረጃ 
ውጤቶች ላይ የተወያዩ ሁለት ዓውደ-ጥናቶች ነሐሴ 
6/2008 እና ነሐሴ 26/2008 ዓ.ም በግዮን ሆቴል 
ተካሂደዋል፡፡ ሰኔ 10 ቀን 2009 ዓ.ም ደግሞ 
የምርምር ሕትመቶች ግምገማና ዕውቅና ሥርዓት 
ለመዘርጋት በተደረገው ጥናት ረቂቅ ሰነድ ላይ 
የባለድርሻ አካላት ውይይት ተደርጓል፡፡ በሦስቱም 

ዓውደ-ጥናቶች ላይ ጉዳዩ የሚመለከታቸው የተቋማት 
ተወካዮችና ባለሞያዎች ተገኝተው ጠቃሚ ግብዓቶችን 
ሰጥተዋል፡፡ የባዮቴክኖሎጂና የሰለጠነ የሰው ሀይል 
የጥናቶች ሪፖርቶች ከመድረኮች በተገኙ ግብዓቶች 
ዳብረው የተጠናቀቁ ሲሆን የምርምር ሕትመቶች 
ግምገማና ዕውቅና ሥርዓት ለመዘርጋት የተደረገውን 
ጥናት ረቂቅ ሰነድ ደግሞ ከዓውደ ጥናቱ በተገኙ 
ግብዓቶች የማዳበር ሥራ በመከናወን ላይ ይገኛል፡፡

በአዲስ አበባ ውስጥና ከአዲስ አበባ 

ውጭ ወርሃዊ የገለጻና የውይይት 

መድረኮች

2.4 ሳይንስ፣ ቴክኖሎጂና ፈጠራን  
 ማስተዋወቅ

2.4.1  በአካዳሚው ዋና ጽ/ቤት የተቋቋሙትን 
የተቀናጀ የዕውቀት እና የባህልና የፈጠራ 
ሥነጥበብ ማዕከላት አገልግሎት መስጠት 
ማስጀመር እና የመካከለኛና የረጅም ጊዜ 
መዋቅርና ዕቅድ አዘጋጅቶ ማስጸደቅ

አካዳሚው ሳይንስ፣ ቴክኖሎጂና የፈጠራ ስራን 
ለማነሳሳትና የልዩ ልዩ ህብረተሰብ ክፍሎችን ግንዛቤ 
ለማዳበር የሳይንስ ማዕከል፣ የሥነ-ጥበብ ማዕከልና 
የኢትዮጵያ አካዳሚ ፕሬስን አደራጅቷል፡፡ የሳይንስ 
ማዕከሉ፤ ሳይንስንና ሁለንተናዊ ዕውቀትን ከሕዝብ 
የሚያገናኝና የሳይንስና የፈጠራን ባሕል በተለይም 
በሕጻናትና በወጣቶች ላይ በማስረጽ ላይ የሚያተኩር 
ተቋም እንዲሆን የታሰበ ነው። የማዕከሉ ግንባታ 
ተጠናቆ ሥራ ሲጀምር ከባህላዊ የመድሐኒት ዕጽዋት 
ጀምሮ የስነምህዳር፣ የግብርና፣ የጤና ሳይንስ፣ 
የኃይል ምንጮቻችን፣ የኮምዩኒኬሽን፣ የኬሚስትሪ/
የፊዚክስ እንዲሁም የኢንዱስትሪ ዘርፎች ይኖሩታል።

የአካዳሚው የሥነ-ጥበብ ማዕከል ደግሞ ሥነ-
ጥበብን ለማሳደግ፣ ለማጎልበት፣ በሁሉም የሥነ-
ጥበብ ዘርፎች ያሉ ባለሙያዎችን ለማገዝ፣ ቦታ 
ለመሥጠትና፤ አዳዲስ የሥነ-ጥበብ አስተሳሰቦችና 
አቀራረቦች ዕውቅና የሚያገኙበትን መንገድ 
ለማመቻቸት፤ እንዲሁም የኢትዮጵያ የሥነ-ጥበብ 
ማኅበረሰብ ጥናትና ምርምርን መሠረት ባደረጉ የፈጠራ 
የሥራ ሂደቶች ውስጥ እንዲሳተፍ ለማመቻቸት የታሰበ 
ነው። የሥነ-ጥበብ ማዕከሉ በብላቴን ጌታ ኅሩይ 
ወልደሥላሴ ስም እንዲሠየም ተወስኗል፡፡

የሥነ-ጥበባት ማዕከሉ በይፋ ስራውን መጋቢት 
18/2009 ዓ.ም ሲጀምር፣ የብላቴን ጌታ ኅሩይ 
ወልደሥላሴ መዘከሪያ የሚሆን መለስተኛ ሙዚየም 

ከፍቶ ከሃያ በላይ መጽሐፎቻቸውን፣ መመገቢያ 
ቁሣቁሶቻቸውን፣ ልጆቻቸው በግዞት ወደ ጣሊያንና 
ሶማሌ በተላኩ ጊዜ በእጅ የሰሩዋቸውን ዕደ ጥበባት፣ 
የብራና መጻሕፍትና የመሳሰሉትን አካትቶ ይዟል፡፡ 
ከዚህ በተጨማሪም የብላቴን ጌታ ኅሩይን ህይወትና 
ዘመን የሚያስተዋውቅ የፎቶግራፍ ዐውደ ርዕይም 
ተዘጋጅቶ በተማሪዎች፣ በመምህራን፣ በኪነጥበብ 
ሰዎች፣ በመገናኛ ብዙሃን ባለሞያዎች፣ በአካዳሚው 
አባላትና በከፍተኛ የመንግስት ባለሥልጣናት እየተገ 
በኘ ነው፡፡ ማዕከሉ፣ በወር አንድ ቀን፣ ኅሩይ 
የንባብና የውይይት ክበብ መስርቶ በተለያዩ መጻሕፍት 
ውይይት እንዲካሄድ አድርጓል፡፡ በማዕከሉ፣ 
ልጆች የንባብ ፍቅር እንዲያድርባቸው የተረት መጻሕፍት 
በየጊዜው እየተነበበላቸው ሲሆን፣ በቅርቡ የሥዕል 
ዐውደ ርዕይ ለመክፈት ዝግጅት ላይ ነው፡፡

የሳይንስ አካዳሚ ተቀዳሚ አላማ ዕውቀትን 
ማሠራጨት እንደሆነ ይታወቃል። ለዕውቀት ስርጭት 
በሚዛናዊነት፣ በጥራትና በብቃት የተደራጀ አሳታሚ 
ያስፈልጋል። ይህንንም በመገንዘብ አካዳሚው 
የኢትዮጵያ አካዳሚ ፕሬስን አቋቁሟል። የፕሬሱ 
አላማ ሕዝብን የሚያስተምሩ፣ የዕውቀት ሽግግር 
የሚያመጡ፣ ስነጽሑፋችንን የሚያሳድጉና የንባብ 
ባህልን የሚያጐለብቱ መጻሕፍትን ማሳተም ነው። 



የአካዳሚዉ የሳይንስ ማዕከል 

ሦስቱ ተቋማት መጋቢት 18 ቀን 2009 ዓ.ም አካዳሚው 
የተመሰረተበትን ሰባተኛ ዓመት ባከበረበት ወቅት ከፍተኛ የመንግስት 
የሥራ ሃላፊዎች፣ ተጋባዥ እንግዶችና የአካዳሚው አባላት 
በተገኙበት ተመርቀው በይፋ ተከፍተዋል፡፡ በተጨማሪም 
ለኢትዮጵያ ስነ-ጽሑፍ ከፍተኛ አስተዋጾ ላደረጉት፤ እንዲሁም 
አገራቸውን በቅንነትና በታታሪነት ደከመኝ ሳይሉ ላገለገሉት ለብላቴን 
ጌታ ኅሩይ የተዘጋጀው መታሰቢያ በዚሁ ዕለት ይፋ ተደርጓል፡፡

በሳይንስ ማዕከሉ ሳይንሳዊ ዘዴዎችንና ዕውቀትን በሚመለከት በቀላሉ 
ግንዛቤ ለማስጨበጥ የሚረዱ ልዩ ልዩ የሳይንስ መሣሪያዎች፣ 
ተፈጥሮአዊ ናሙናዎችና የተጠናቀሩ መረጃዎች በቪዲዮ፣ 
በስዕል፣ በሞዴልና በመግለጫ መልክ እንዲካተቱ ጥረት እየተደረገ 
ነው።ከሙገር ሲሚንቶ ፋብሪካ ጋር የሲሚንቶ ፋብሪካ ወካይ 
ሞዴል ለማግኘት በተደረገው ትብብር ተጠናቆ ገብቷል። 
ከኢትዮጵያ ኤሌክትሪክ ኤጀንሲ ደግሞ የሕዳሴ ግድብን ወካይ 
ሞዴል ለማግኘት ከስምምነት ተደርሷል፡፡

22 የኢትዮጵያ ሳይንስ አካዳሚ ዓመታዊ ሪፖርት 2009 ዓ.ም



የሥነ-ጥበብ ማዕከሉ በብላቴን ጌታ ኅሩይ 
ወልደሥላሴ ስም ተሰይሞ መጋቢት 18/2009 

ዓ.ም ሲመረቅ

2.4.2 የተለያዩ ጠቃሚና ወቅታዊ የሆኑ የምርምር 
ውጤቶችን ለአብዛኛው የሕብረተሰብ 
ክፍል ሊገባ በሚችል ቋንቋ ለማሰራጨት 
የሚያስችል የአካዳሚው መጽሔት ሕትመት 
መጀመር

የአካዳሚውን ቋሚ ሕትመት፤ በተለይ ሳይንሳዊ 
ዕውቀትን ከማሰራጨት አንፃር ለመጀመር ውይይት 
ተደርጓል፡፡ ከፍ ያለ ደረጃ ያለውና ጥራታቸውን 
የጠበቁ ጹሑፎች የሚወጡበትን ዓመታዊ ሕትመት 
ለመጀመር የማቋቋሚያ ሰነድ ለማዘጋጀትና 
ሁኔታዎችን ለማመቻቸት ተወስኗል፡፡

2.4.3 በሳይንስ፣ ቴክኖሎጂና ኢኖቬሽን መስኮች 
ለተመዘገቡ የላቁ አስተዋጽኦዎች ዕውቅና 
መስጠት

በሳይንስ፣ ቴክኖሎጂና ኢኖቬሽን መስኮች ለተበረከቱ 
የላቁ አስተዋጽዖች ዕውቅና ለመስጠት የሚያስችል 
ሥርዓት ለመዘርጋት ውይይት ተደርጓል፡፡ ለምርጥ 
የዶክትሬት ዲግሪ ማሟያ ፅሑፎች ለላቀ የምርምር 
ውጤት እና ኢኖቬሽን% እንዲሁም በሕይወት ዘመን 
ለተመዘገበ የላቀ አስተዋጽዖ ሽልማት ለመጀመር 
የታሰበ ሲሆን የተሟላ ሰነድ ተዘጋጅቶ በየደረጃው 
የሚገኙ የአካዳሚው አመራር አባላት የሚወያዩበት 
ይሆናል፡፡

1. የኢትዮጵያ ሳይንስ አካዳሚ የቦርድ አባላት 
አካዳሚው በኢትዮጵያ ሊሠራቸው ስላቀዳቸው 
የሳይንስ፣ የምርምር፣ የፈጠራ፣ የዕውቀት 
ሽግግር፣ የኢትዮጵያን ህዝቦች ባህል እና 
ታሪክ እንክብካቤ ተግባራት ሐምሌ 27/2009 
ዓ/ም ለክቡር የኢ.ፌ.ዲ.ሪ ጠቅላይ 
ሚኒስቴርና ለካቢኔ አባላቱ ገለፃ አድርገዋል፡
፡ በገለፃውም አካዳሚው በአዋጅ ቁጥር 
783/2005 እንደመቋቋሙ ነፃ ሆኖ ለአገራችን 
የሳይንስና ፈጠራ ዕድገት መስራት ስለሚገባው 
ክቡር ጠቅላይ ሚኒስትር አቶ ኃይለማርያም 
ደሳለኝ እና የተከበሩት የካቢኔ አባላቱ ውይይት 
አድርገዋል፡፡ በስብሰባውም ስለአካዳሚው 
አሠራር፣ ከመንግሥት ጋር ስለሚኖረው 
ትስስርና ስለሚሰጠው ድጋፍ፣ አካዳሚው 
ማበርከት ስለሚገባው አገራዊ ጉዳዮች አቅጣጫ 
አስቀምጧል፡፡ በተጨማሪም በአካዳሚው 
በቀጣይ ትኩረት ተሰጥቷቸው መፈፀም 
ስላለባቸው ተግባራት፣ የመንግሥት መሥሪያ 
ቤቶች እና አካዳሚው ስለሚኖሯቸው የሥራ 
ግንኙነቶች በጥልቀት ተወያይቶ የሚከተሉት 
አስተያየቶችና መመሪያዎች ተላልፈዋል፡- 

2. የኢትዮጵያ ሳይንስ አካዳሚ በአጭር ጊዜ ውስጥ 
ለሀገር ዘርፈ-ብዙ አስተዋፅዖ ያላቸውን ሥራዎች 
ማከናወኑና በተለይ ከሳይንስና ቴክኖሎጂ 
ሚኒስቴር ጋር በመተባበር ያካሄዳቸው ጥናቶች 
ለሀገር ከፍተኛ ጠቀሜታ ስላላቸው አጠናክሮ 
እንዲቀጥ፤

3. የኢትዮጵያ ሳይንስ አካዳሚ በዕቅድ የያዛቸውን 
ተግባራት ማለትም በማስረጃ የተደገፈ 
ምክር መስጠት፤ አገራዊ በሆኑ ወቅታዊ፤ 
አንገብጋቢ ወይንም ወሳኝ ጉዳዮች ላይ የጥናት 
መድረኮችን ማዘጋጀት፣ ሳይንስ፣ ቴክኖሎጂ 
እና ፈጠራን ማስተዋወቅ፤ አገራዊ፣ ክፍለ-
አህጉራዊና ዓለም-አቀፋዊ ትብብሮችን 
ማጎልበት፣ በዕቅዱ መሠረት እንዲያከናውን 
ከመንግሥት የሚደረግለት የበጀት ድጐማ 
ሊያከናውን ከሚያቅደው ዕቅድ ስፋት አንፃር 
ታይቶ ወደፊት ሊሻሻል እንደሚገባ፤

4. የኢትዮጵያ ሳይንስ አካዳሚ ሳይንሳዊ ግንዛቤን 
እና ተግባራን በኅብረተሰቡ ውስጥ ለማስረፅ፣ 
በወጣቶች የሳይንስ ፍቅር ለማሳደርና ለማትጋት 
ባሠራው የሳይንስ ማዕከል ተገቢውን ግብዓት 
አሟልቶ ሥራ እንዲጀምር ፕሮጀክት ቀርፆ 
ለገንዘብና ኢኮኖሚ ትብብር ሚኒስትር ማቅረብ 
እንደሚገባው፤

2.5 አገራዊ፣ ክፍለ-አህጉራዊና ዓለም  
 አቀፋዊ ትብብሮችን ማጎልበት

2.5.1 የኢትዮጵያ ሳይንስ አካዳሚ የቦርድ አባላት  
  ከኢ.ፌ.ዲ.ሪ ጠቅላይ ሚኒስቴርና ከካቢኔ  
  አባላት ጋር ስለ አካዳሚው አሠራር ያደረጉት  
  ውይይት

5. የኢትዮጵያ ሳይንስ አካዳሚ ያቀደውን የሳይንስ ትምህርትና የማስተማሪያ 
ቁሶች/ሞዴሎች መፈብረክና ማከፋፈል በተመለከተ እንደ ሃብት መፍጠሪያ 
ተቋም እንዲደራጅና ተገቢው ድጋፍ እንዲደረግለት አመቺ አደረጃጀትና የባንክ 
ድጋፍ እንዲኖረው እንደሚገባው፤

6. የኢትዮጵያ ሳይንስ አካዳሚ ለተግባሩ መመሪያ የሚሆነው ፍኖተ-ካርታ 
ሊያዘጋጅ ይገባል፡፡ ይሀም ዕይታ ለረጅም ጊዜ (15-20 ዓመታት) 
የሚያገለግል ሆኖ መቀረፅ ይኖርበታል፤

7. የኢትዮጵያ ሳይንስ አካዳሚ ከዚህ በፊት ያደረጋቸውን ጥናቶችም ሆነ 
ለወደፊት የሚያካሄዳቸው ጥናቶች ውጤት በተግባር እየተፈፀሙ ስለመሆኑ 
የሚከታተልበት ፕሮግራም መቅረፅ ያስፈልገዋል፣ ይህም ለወደፊት እንደ 
ቋሚ ተግባር መወሰድ አለበት፤

8. የኢትዮጵያ ሳይንስ አካዳሚ በታወቁ ችግሮችና በተጠየቀ ጊዜ ብቻ ሳይሆን፣ 
ይልቁንም ለወደፊት ሊከሰቱ በሚችሉ ተግዳሮቶች ላይ ለመንግሥት በማስረጃ 
የተደገፈ ምክር ማበርከት አለበት፤

9. ሳይንስ፣ ቴክኖሎጂ፣ ምህንድስና እና ሂሳብ ለወጣቶች እንዴት ማስተማር 
እንደሚገባ፣ ተገቢው ጥናት ተደርጎ ሥራ ላይ መዋል እንዳለበት፤ ለዚህም 
ተግባር የሩቅ ምስራቅ አገሮችን (ለምሳሌ ጃፓን፣ ደቡብ ኮርያ፣ ሕንድ፣ 
ወዘተ) ልምድና ተሞክሮ ማጥናት፣ የተገኘውንም መረጃ ለአገራችን በሚስማማ 
መንገድ/ዘዴ ተግባር ላይ መዋል አለበት፤ በዚህም ረገድ አካዳሚው 
ከዩኒቨርሲቲዎች፣ ኮሌጆችና ፖሊቴክኒክ ት/ቤቶች (TVET) ጋር በጥምረት 
ሊሠራ ይገባል፤

10. የኢትዮጵያ ሳይንስ አካዳሚ የሚያካሄዳቸው ጥናቶች፣ ውይይቶች ትኩረት 
መስጠት ያለባቸው በአንገብጋቢ ያገር ልማት ጉዳዮች ላይ መሆን አንዳለበት እና 
የጥናቶችም (የውይቶች) ውጤት የአገር ልማት አገራዊ እቅድ ግብዓት መሆን 
መቻል እንዳለባቸው፤ ከዚህም ጋር ተያይዞ የኢትዮጵያ ሳይንስ አካዳሚ በዕድገትና 
ትራንስፎርሜሽን ዕቅድ ሦስት (ዕትዕ III) ላይ መካተት ያለባቸውን አገራዊ ጉዳዮች/
ተግባራት አንጥሮ ማውጣት እንዳለበት፤

11. በመንግሥት በቅርብ ጊዜ በመቋቋም ላይ ያሉ የኢንዱስትሪ ፓርኮች እና የኢትዮጵያ 
ሳይንስ አካዳሚ ቅርብ ግንኙት መፍጠር አንዳለባቸውና ለዚህም ትሥሥር/ግንኙነት 
ደንብ እና ሥርዓት ያስፈልገዋል። ይህም ጊዜ ሳይወስድ በአፋጣኝ መተግበር 
ይኖርበታል፤

12. የሳይንስና ቴክኖሎጂ ሚኒስቴር ብሔራዊ «የሃሳብ መፈልፈልያ(think-tank) 
ለማቋቋም አቅዶ እንደነበረ እና ሊቋቋም ታስቦ የነበረውን ተቋም ተግባራት የኢትዮጵያ 
ሳይንስ አካዳሚ ሊፈጽም ስለሚችል፣ ሌላ አዲስ ተቋም መመሥረት አያስፈልግም፡፡  
ይህ ተግባር ላይ እንዲውል አካዳሚውና የሳይንስና ቴክኖሎጂ ሚኒስቴር በጋራ 
ሊሠሩ ይገባል፤ 

13. የኢፌዲሪ የሚኒስቴር መሥሪያ ቤቶች ሊያስጠኗቸው የሚፈልጓቸውን 
ጉዳዮች (የጥናት ፕሮጀክቶች) መንግሥት በአዋጅ ለአቋቋመው 
አካዳሚ ጨረታ ውስጥ መግባት ሳያስፈልገው ለአካዳሚው እየተሰጡና 
ወጪአቸው በየሚኒስቴር መ/ቤቶች እየተሸፈነ ሊሠሩ ይገባል፤

14. የኢትዮጵያ ሳይንስ አካዳሚ በአዋጅ ቁጥር 783/2005 
የተቋቋመ ሆኖ ከመንግሥት ጋር የሚኖረው ግንኙነት በአዋጁ 
እንደተገለጸው በሳይንስና ቴክኖሎጂ ሚኒስቴር በኩል ይሆናል፡፡ 
ስለዚህም የሳይንስና ቴክኖሎጂ ሚኒስቴር አካዳሚውን ከመንግሥት 
የማገናኘት (liaising role) ተግባር የሚፈጽም እንጂ አካዳሚው 
ለሚኒስቴር መሥሪያ ቤቱ ምንም አይነት የአካልነትና የተጠሪነት 
ግንኙነት እንደሌለው ሊታወቅ ይገባል፤

እነዚህ ከላይ የተዘረዘሩ ሃሳቦችና አቅጣጫዎች እንዲተገበሩ የካቢኔ አባላቱ 
ስምምነት ላይ ደርሰዋል፤ ተፈፃሚም እንዲሆኑ የክቡር ጠቅላይ ሚኒስቴር 
አቶ ኃይለማሪያም መመሪያ ሰጥተዋል፡፡

ከክብር የኢፌዴሪ ጠቅላይ 
ሚኒስትርና፣ ከካቢኔ አባላት 
ጋር የተደረገ ውይይት

2.5.2 ከአካዳሚው ጋር በተባባሪነት ለመስራትና የአካዳሚውን ውጤቶችና 
አገልግሎቶች ሊጠቀሙ የሚችሉ ተቋማትን አመራሮች የአካዳሚውን ጽ/ቤት 
እንዲጎበኙ ማድረግ እና በጋራ ጉዳዮች ላይ ተባብሮ ለመሥራት የሚያስችሉ 
የመግባቢያ ስምምነቶችን መፈራረም

በአዲስ አበባ የሚገኘው የተባበሩት መንግሥታት የትምህርት የሳይንስና የባህል ድርጅት 
/UNESCO/ የሥራ ሃላፊዎች በአካዳሚው ዋና ጽ/ቤት መስከረም 12/2009 ዓ.ም. 
የሥራ ጉብኝት አድርገዋል፡፡ ድርጅቱ ከአካዳሚው ምስረታ ጀምሮ ድጋፍ ሲያደርግ 
የነበረ ሲሆን በተለይ በሳይንስ፣ በባህልና በትምህርት እንዲሁም በአካባቢ ጉዳዮች 
ላይ ከአካዳሚው ጋር በትብብር ሊሰራ የሚችልበትን በተመለከተ የሐሳብ ልውውጥ 
ተደርጎ ከመግባባት ላይ ተደርሷል፡፡ 

2.5.3 በተለያዩ የዓለማችን ክፍሎች ከሚገኙ እህት አካዳሚዎች ጋር ግንኙነት 
ለመፍጠርና ለማጠናከር የሚያስችሉ እርምጃዎችን መውሰድ 

ኢንተርናሽናል ዩኒየን ኦፍ አካዳሚስ ከተባለ ዓለም አቀፍ ድርጅት ጋር በጋራ አጀንዳዎች 
ላይ ተባብሮ ለመስራት እንዲቻል አካዳሚው የድርጅቱ ተባባሪ አባል እንዲሆን ሂደቱ 
ተጀምሯል፡፡ዩኒየኑ ዓመታዊ ስብሰባውን በአፍሪካ ታሪክ ምንጮች ላይ አተኩሮ 
በአዲስ አበባ እንዲያካሂድ ድጋፍ ተደርጓል፡፡

2.5.4 ከአፍሪካ የሳይንስ አካዳሚዎች መረብ፣ ከአፍሪካ ሳይንስ አካዳሚና ከአለም 
አቀፉ የአካዳሚዎች መረብ ጋር በአህጉራዊና ዓለምአቀፋዊ ጉዳዮች የጋራ 
ስራዎችን መጀመር

አካዳሚው የአፍሪካ ሳይንስ አዳሚዎች መረብ አባል በመሆኑ በደቡበ አፍሪካ 
በተካሄደው 12ኛው ዓመታዊ ስብሰባ ተሳትፏል፡፡ በመረቡና በአባላቱ በሚቀጥሉት 
አምስት ዓመታት የሚካሄዱትን መርሐግብሮች የያዘ ስትራቴጂያዊ ዕቅድም በዚሁ 
ስብሰባ ፀድቋል፡፡ ከአለም አቀፉ የአካዳሚዎች መረብ እና ከአፍሪካ የሳይንስ 
አካዳሚዎች መረብ ጋር የሳይንስን፣ የምህንድስናንና የሕክምናን ዘርፎችን የአፍሪካን 
ተግዳሮቶች ለመቅረፍ ጥቅም ላይ በማዋል ረገድ በትብብር ለመስራት ስለሚቻልበት 
የሀሳብ ልውውጥ ተደርጓል፡፡

ከአካዳሚው ጋር በተባባሪነት ለመስራት የሚያስችሉ 
ጉብኝቶች እና የዉይይት መድረኮች

አካዳሚው የዓለም አቀፉን የአካዳሚዎች አጋርነት /
Inter Academy Partnership - IAP/ የፕሮጀክት 
ኮሚቴ ስብሰባ ከየካቲት 20-21/2009 ዓ.ም. በአዲስ 
አበባ አስተናግዷል። ኮሚቴው “Harnessing Sci-
ence, Engineering and Medicine to Address 
Africa’s Challenges” የተሰኘውን የአካዳሚው 
አጋርነት ፕሮጀክት ይዘትና የአፈፃፀም መርሐ ግብር 
በሚመለከት ለመወያየት ለ2ኛ ጊዜ ያደረገው ስብሰባ 

ነበር። አካዳሚው ለፕሮጀክቱ ቅርጽና ይዘት 
ድርሻውን ያበረከተ ሲሆን አጋጣሚውን ከአጋርነቱ 
የሥራ ሃላፊዎችና ከተለያዩ የዓለማችን ክፍሎች 
ከመጡ ከፍተኛ ባለሙያዎች ጋር የሀሳብ ልውውጥ 
ለማድረግና ግንኙነት ለመፍጠር ተጠቅሞበታል። 
የቡድኑ አባላት በሙሉ የካቲት 20/2009 ዓ.ም. 
የአካዳሚውን ዋና ጽ/ቤት ጎብኝተዋል፡፡

3.1 ጠንካራ ጎኖች

የአካዳሚው የ2009 በጀት ዓመት ዕቅድ አፈፃፀም ሲገመገም የጽ/ቤቱ ሕንፃ ዕድሳት መጠናቀቁ፣ 
የሳይንስና የስነጥበብ ማዕከላት ክፍሎች ዝግጅት ተጠናቆ በይፋ ስራ መጀመራቸው፣ የአካዳሚው 

ፕሬስ ሥራ መጀመሩ፣ የጥናት ፕሮጀክቶች በአጥጋቢ ደረጃ ተካሂደው መጠናቀቃቸው/እየተጠናቀቁ 
መሆናቸውና ወርሃዊ የባለሙያ ገለፃና ውይይት መድረኮች በአዲስ አበባ በቀጣይት መካሄዳቸው 
እንዲሁም ከአዲስ አበባ ውጭ በባህዳርና  በሐዋሳ መጀመራቸው በጠንካራ ጎንነት የሚታዩ ናቸው።

3.2 ደካማ ጎኖች

በሌላ በኩል ግን ለአካዳሚው ጽ/ቤት ልዩ ልዩ የሥራ ክፍሎች የሚያስፈልገውን የሰለጠነ የሰው ኃይል 
ለመሳብ አለመቻሉ፣ ሀብት ለማፈላለግ የሚውሉ የፕሮጀክት ሐሳቦችን ለማዘጋጀት አለመቻሉና 
የሥራና የበጀት ዕቅዱን በየወሩና በየሩብ ዓመቱ ሸንሽኖ አሃዛዊ መለኪያዎችን አለመጠቀሙ በደካማ 
ጎንነት የሚጠቀሱ ናቸው።

የ2009 በጀት ዓመት የሥራ ዕቅድ ከጊዜ አንፃር በወራት ደረጃ የተከፋፈለ ቢሆንም በመጠን ግን 
ስላልተሸነሸነ የዕቅድ አፈጻጸሙን ለክቶ አሀዛዊ የግምገማ ሪፖርቶችን በየረብ ዓመቱ ለማቅረብ አስቸጋሪ 
አድርጎት ነበር። 

ከዕቅድ ዝግጅት አኳያ በዋናነት ሊጠቀሱ የሚችሉት ችግሮች የአካዳሚው ጽ/ቤት የዕቅድ ዝግጅትና 
ክትትል ባለሙያ የሌለው መሆኑና የዕቅድ ዝግጅቱ የፕሮግራም በጀት አቀራረብ ሥርዓትን ያልተከተለ 
መሆኑ ናቸው። ስለሆነም ጽ/ቤቱ እነዚህን ደካማ ጎኖች በማሻሻልና ከኢ.ፌ.ዴ.ሪ. የሕዝብ ተወካዮች 
ም/ቤት የሳይንስ፣ መገናኛና ቴክኖሎጂ ቋሚ ኮሚቴ የተሰጡትን ገንቢ አስተያየቶች በመውሰድ 

የአካዳሚው ጠንካራ 
ጎኖች፤ ደካማ ጎኖችና 
ተግዳሮቶች3.



31

ከ2010 በጀት ዓመት የዕቅድ የማስፈጸሚያ መርሀግብር ዝግጅት ጀምሮ ጠንካራ እንቅስቃሴ ያደርጋል፤ 
ሥራውን ከሚያስፈልገው በጀት ጋር በዝርዝር እያቀደ አፈፃፀሙን ከተለያዩ እይታዎች አንፃር አሃዛዊ በሆነ 
መንገድ ይገመግማል።

3.3 ተግዳሮቶች

በአካዳሚው የ2009 በጀት ዓመት ዕቅድ አፈፃፀም ላይ ያጋጠሙ ዋና ዋና ችግሮች የሚከተሉት  
ነበሩ፡-

	 የአባላት ተሳትፎ በሚፈለገው ደረጃ አለመሆኑ፤

	 ለሚታቀዱ ስራዎች የሚያስፈልገውን ያህል በጀት አለመገኘቱ፤

	 በትብብር ለመስራት ለሚታቀዱ ተግባራት ከአንዳንድ ባለድርሻ አካላት በቂና ወቅታዊ ምላሽ 
አለመገኘቱ፡፡

እነዚህን ተግዳሮቶች በተለያዩ አማራጮች በመፍታት የበጀት ዓመቱን የዕቅድ አፈፃፀም ለማሳካት በተደረገው 
ጥረት የፕሮጀክቶች አፈፃፀም የተወሰነ መዘግየት ቢታይበትም ሁሉም ፕሮጀክቶች አጥጋቢ በሆነ ደረጃ 
እየተጠናቀቁ መሆናቸው የሚያበረታታ ነው፡፡ ሆኖም ለአካዳሚው ገቢ የሚያስገኙ የፕሮጀክት ሀሳቦችን 
አዘጋጅቶ ሐብት በማፈላለግ ረገድ ገና ብዙ ይቀራል፡፡ የአካዳሚው ጠቅላላ ጉባኤ በጉዳዩ ላይ 
ተወያይቶ የሐብት አፈላላጊ እና የሕዝብ ግንኙነት ቋሚ ኮሚቴዎች እንደገና ተጠናክረው እንዲዋቀሩና 
ጠንካራ እንቅስቃሴ እንዲያደርጉ መወሰኑ ችግሩን ለመፍታት እንደሚረዳ ይታመናል፡፡

EAS Secretariat 
Around Gulele branch of 
Commercial Bank of Ethiopia
The old historic building of the late Blaten Geta 
Hiruy Wolde Selassie

Website:   www.eas-et.org

